
ನಿರುಪಮನಿತ್ಯನಿರಂಶಕೇಽಪ್ಯಖಂಡೇ  –
ಮಯಿ  ಚಿತಿ  ಸರ್ವವಿಕಲ್ಪನಾದಿಶೂನ್ಯೇ  ।
ಘಟಯತಿ  ಜಗದೀಶಜೀವಭೇದಂ  –
ತ್ವಘಟಿತಘಟನಾಪಟೀಯಸೀ  ಮಾಯಾ  ॥  1 ॥

ಶ್ರುತಿಶತನಿಗಮಾಂತಶೋಧಕಾನ -
ಪ್ಯಹಹ  ಧನಾದಿನಿದರ್ಶನೇನ  ಸದ್ಯಃ  ।
ಕಲುಷಯತಿ  ಚತುಷ್ಪದಾದ್ಯಭಿನ್ನಾ -
ನಘಟಿತಘಟನಾಪಟೀಯಸೀ  ಮಾಯಾ  ॥  2 ॥

ಸುಖಚಿದಖಂಡವಿಬೋಧಮದ್ವಿತೀಯಂ  –
ವಿಯದನಲಾದಿವಿನಿರ್ಮಿತೇ  ನಿಯೋಜ್ಯ  ।
ಭ್ರಮಯತಿ  ಭವಸಾಗರೇ  ನಿತಾಂತಂ  –
ತ್ವಘಟಿತಘಟನಾಪಟೀಯಸೀ  ಮಾಯಾ  ॥  3 ॥

ಅಪಗತಗುಣವರ್ಣಜಾತಿಭೇದೇ  –
ಸುಖಚಿತಿ  ವಿಪ್ರವಿಡಾದ್ಯಹಂಕೃತಿಂ  ಚ  ।
ಸ್ಫುಟಯತಿ  ಸುತದಾರಗೇಹಮೋಹಂ  –
ತ್ವಘಟಿತಘಟನಾಪಟೀಯಸೀ  ಮಾಯಾ  ॥  4 ॥

ವಿಧಿಹರಿಹರವಿಭೇದಮಪ್ಯಖಂಡೇ  –
ಬತ  ವಿರಚಯ್ಯ  ಬುಧಾನಪಿ  ಪ್ರಕಾಮಮ್  ।
ಭ್ರಮಯತಿ  ಹರಿಹರಭೇದಭಾವಾ -
ನಘಟಿತಘಟನಾಪಟೀಯಸೀ  ಮಾಯಾ  ॥  5 ॥

